
Inatsisartut suleriaasianni § 37 naapertorlugu matumuuna imaattunik apeqquteqaatinik 

Naalakkersuisunut saqqummiussivunga: 

 

Apeqqutit: 

1. Ilumoorpa kilisaatiniit licensinik arsaarinnittoqartarnissaa imaluunniit 

ilanngaasoqartalernissaa Naalakkersuisut pimoorullugu anguniaraat? 

2. Kingunipiluutaasinnaasut suut sillimaffigineqarpat? Qanorlu 

aaqqissuussisoqarnissaanik pilersaaruteqartoqarpa? 

3. Ilumut Naalakkersuisup pimoorullugu tamanna anguniassappagu silatusaarnerunerpa 

nalunagu sutigut nunatta kingunerluutigisinnaagaa? 

4. Ikiaroornartunik nunatta iluanut eqqussuinermi nakkutilliisinnaasut politiit 

ilanngaaserisullu sooq amerlanerulersinniarneqarnissaat suliniutigineqanngila? 

Ilanngullugu sakkutooqarneq iluaqutaasinnaasumik qanoq atorneqarsinnaava? 

5. Nunatta avataaneersut tikittartut qanoq nakkutigineqarnerat ingerlanneqarpat? 

Qanorlu pitsanngorsaasoqarnissaanik Naalakkersuisuniit pilersaarusiortoqarniarpa? 

(Laura Táunâjik, Inatsisartuni ilaasortaq Siumut.) 

 

Tunngavilersuut: 

Sunaluunniit kilisaat aalisakkanik piniagalik, qaleralinnik, raajanilluunniit eqqarsaatigalugit 

nunatsinnut pingaarulerujussuupput. Nunaqavissut aningaasarsiornerat kommunellu 

akileraarutitigut isertittagaat allatigullu isertitsissutaasartut annikilleriarsinnaanerat 

aarlerinartoqarpoq. Inuiaqatigiinnullu kingunerluutaasinnaasut pillugit eqqarsarluarnikkut 

aalajangiisoqartariaqarpoq. Nunatta aningaasarsiornikkut ineriartorfiusinnaasumik ingerlatai 

mianersortumik aalajangiiffigineqartarnissai sakkortuumik kaammattuutiginarpoq. 

Imartatsinni aalisartut, nunatsinnullu suulluunniit isaasut. Kilisaatit, pajuttaatit, angallatit 

tingerlaatillit tamatigut misissuiffigineqartannginnerat ikiaroornartunik eqqussuinermi 

peqqutaaqataasut ilagaat. Allaallumi suliffeqanngikkaluarlutik pigissaartut takussaasalernerat 

takornartaajunnaaraluttuinnarsimavoq. Misissuinerit nukillaangavallaarnerat uani ersarippoq. 

Aatsaalli kisiat pasitsaassisoqartillugu misissuisarneq ingerlanneqartarsimasutut 

paasineqarsinnaalluni. Tamanna allanngortilluinnartariaqarpoq. Ikiaroornartup nunatsinnut 

eqqussorneqarnera pakkersimaartinniarlugu suliniutit politikkikkut annertunerunissaat 

Naalakkersuisunut anguniartariaqaraat kaammattuutigaara.  



 

Maannakkut Islandimi pisuni ikiaroornartup annertuup nassaarineqarneratigut aalisartut, kilisaatillu 

kisiisa tikkuarneqarnerat naammanngilluinnarpoq. Nunatta aningaasatigut isaatitsinera annerpaamik 

aalisarnermik aallaaveqarpoq. Taakkunanilu sulisut piumassusillillu tunuartileqqunagit 

periuusissamik nassaartoqarnissaa kissaatiginaqaaq. Misissuisarnerit siammasinnerusariaqarput. 

Uanilu pillaaneq licens-nillu arsaarinninneq aqqutissaasutut isumaqarfiginngilara. 

Periuusissiortoqartariaqartoruna massakkut pisartut pinaveersaartinnissaannut aaqqissuussaasumik. 

Tassanilu politeeqarneq, ilanngaaserisoqarneq ilanngullugu sakkutooqarneq atorluarlugu 

nunatsinnut eqqussuisarnerup annikinnerpaaffilernissaa anguniarlugu aaqqissuusseqqinnerit 

aallartittariaqarput. 

Ilisimaneqareerpoq kilisaatini aquttarfimmiut pisussaaffigimmassuk akisussaaffigalugulu 

kilisaammi inuttat toqqissisimatinneqartarnissaat. Isumaqatigiinngittoqartillugu aquttarfimmiut 

akulerutsinneqartarput. Pingaarluinnartuuvoq umiarsuarni sumiluunniit inuttat eqqissisimanissaat. 

Pingaarutiliuvorlu eqqissisimalluni ernumananilu sulinissaq. Suliffik angerlarsimaffittullu ippoq, 

nunami sulinermut assersuunneqarsinnaanngilaq. Suliffik timikkut inuttullu unammillernartuuvoq. 

Suliffik toqqissisimanartuussappat ersarissunik malittarisassanik pinaveersaartitsinerup iluani 

peqartariaqarpoq. Tamanna pitsaasumik patajaatsumillu naammassineqarnissaa 

sinaakkusersorneqarnissaalu sakkortuumik Naalakkersuisunut naammassillaqqunarpoq. 

Umiarsuarni kilisaatinilluunniit sulinermi malittarisassaqareerpoq. Isumannaallisaanermi 

malittarisassanilu peqqussutaasut umiarsuarmi naalagaasup akisussaaffigai. Unioqqutitsinermi 

pisoqarsimappat inuttaasut tamarmik assigiimmik ”pillarneqartarnissai” inissaminiinngilaq. 

Nunarsuarmi umiartortunut malittarisassaqareerpoq, licensinillu arsaarinnittoqartalissappat 

ilanngaasoqartalerluniluunniit international-mik ingerlanneqartumik 

isumaqatiginninnittoqartariaqarpoq. 

Naalakkersuisup ikiaroornartumik akiuiniarnermut isumaa isumaqatiginaraluaqisoq. Taamaattoq 

ilaatigut mianersorfissat allat sillimaffigineqarnissaat sakkortuumik eqqarsaatigeqqunarput. 

Umiarsuarnili ilanngaaserisutut immikkut sulisoqassappat mianersuuttariaqartut arlallit tassani 

eqqumaffigeqqunarput. Taamaattumik ikiaroornartup akiorneqarnissaanut immikkut allatut 

pilersaarusiortoqarnissaa kaammattuutigiinnarnagu iliuuseqarfigineqarnissaali 

pimoorunneqartariaqarpoq. Ilisimavagummi timmisartukkut anngiortumik eqqussukkat 

annertunerpaaffigisinnaasaat killeqartut. Umiarsuilli suugaluilluunniit nunatsinnut tikittartut 

tulanneranni misissuisoqartarnissaa Naalakkersuisut anguniartariaqarpaat, inuttalli uani torersumik 

misigitinnissaat puigorneqannginnissaallu pingaartinneqartariaqarpoq. Umiartortut atugaasa 

toqqissisimanartuunissaat pillugit periuusissiortoqartariaqarpoq, tamannalu qularnaaqqunarpoq. 

Qulaaniit naqissuseeriiginnarnani, kisianni qanimut suleqatigiinnissaq pitsaasoq anguniarlugu 

pitsanngorsaasoqartariaqarpoq. Umiartortummi ilinniakkamikkut akisussaaffii annertupput, 

ikiaroornartorlu pillugu immikkut ”killuussisoqartassappat” kingunipiluutaasinnaasut 

qiviarneqarnissaat nalilersorluarneqartariaqarput.  



 

Kissaatigaara apeqqutima ullut suliffiusut qulit  iluanni akineqarnissaat.  

 


